
Abstract

Work-Life Balance is an increasingly emphasized element of every society. This is due to increased issues relating to conflict between work and family,
stress, emotion and so on. This article discusses the importance of Work- Life Balance to employees in general and military personnel in particular.
Additionally, this article also presents results based on previous studies conducted on the relationship between Emotional Intelligence and Work-Life
Balance. The results of previous studies have found that there is a significant positive relationship between that two elements. This proves that employees
with high emotional intelligence will be able to balance among work and family matters. Hence, organizational emphasis on the elements of Emotional
Intelligence among workers can have a positive impact to create a balance of work and the family in turn to bring about the well-being of life.

Keywords: Work-life balance, emotional intelligence, military, conflict
Abstrak

Keseimbangan kerja dan kehidupan merupakan elemen yang semakin dititik beratkan oleh setiap lapisan masyarakat. Hal ini berikutan meningkatnya isu-isu
berkaitan konflik antara kerja dan keluarga, tekanan, emosi dan sebagainya. Artikel ini membincangkan kepentingan keseimbangan kerja dan kehidupan
terhadap pekerja secara amnya dan anggota tentera secara khususnya. Selain itu, artikel ini juga mengemukakan bukti impirikal berlandaskan kajian lepas
yang pernah dijalankan sebelum ini berkaitan hubungan di antara kecerdasan emosi dengan keseimbangan kerja dan kehidupan. Hasil daripada dapatan
kajian lepas telah mendapati terdapat hubungan yang signifikan yang positif di antara kedua-dua elemen tersebut. Ini membuktikan bahawa pekerja yang
memiliki kecerdasan emosi yang tinggi akan dapat mengimbangi urusan kerja dan keluarga. Oleh yang demikian, penekanan organisasi terhadap elemen
kecerdasan emosi dalam kalangan pekerja dapat memberi kesan yang positif untuk mewujudkan keseimbangan kerja dan keluarga seterusnya menghasilkan
kesejahteraan hidup.

Kata kunci: Kesimbangan kerja dan kehidupan, kecerdasan emosi, ketenteraan, konflik

H1.0 LATAR BELAKANG KAJIAN

Angkatan Tentera Malaysia (ATM) merupakan satu organisasi yang dianggap cukup berdisiplin serta disanjung tinggi di sisi masyarakat.
Tentera Darat Malaysia (TDM) merupakan salah satu cabang terbesar ATM selain daripada Tentera Udara Di Raja Malaysia (TUDM) dan
Tentera Laut Di Raja Malaysia (TLDM). Prinsip keseimbangan di antara man, machine dan method yang ditekankan oleh pemerintah
tertinggi Tentera Darat Malaysia (TDM) dengan mengutamakan kesiapsiagaan keupayaan tempur dan kualiti hidup dalam kalangan
anggota merupakan suatu perkara yang sentiasa diambil perhatian (Johari, 2013). Tanggungjawab yang dipikul sebagai seorang anggota
tentera juga dapat memberi kesan yang signifikan terhadap kehidupan berkeluarga (Skomorovsky et al., 2015). Oleh itu, kesimbangan
antara kerja dan kehidupan dalam kalangan anggota tentera merupakan aspek yang tidak boleh dipandang ringan. Kajian ini juga akan
menjurus kepada elemen psikologi individu yang melibatkan faktor emosi diri yang berkait rapat dengan kesimbangan kehidupan antara
kerja dan kehidupan kerana aspek emosi sering dikaitkan dengan tingkah laku dalam sesebuah organisasi (Grandey, 2000).

Kecerdasan emosi adalah kebolehan mengurus dan menggunakan emosi dengan cara yang betul atau seimbang (Applewhite,
2017). Menurut Suppiah et al., (2014), integrasi kognitif dalam kecerdasan emosi merupakan elemen yang penting dalam soft skills
development seseorang individu. kecerdasan emosi merujuk kepada kemampuan individu itu untuk mengawal emosi diri dengan lebih
efektif dan dapat mempengaruhi hubungan secara positif dengan orang lain (Mayer & Salovey, 1997). Kecerdasan emosi merupakan
elemen yang perlu untuk diambil perhatian terutamanya dalam profesion ketenteraan kerana anggota tentera sentiasa memikul peranan dan
tanggungjawab yang berat dalam kesiapsagaan untuk mempertahankan negara daripada sebarang ancaman musuh. Memandangkan

anggota tentera perlu menjalani latihan yang lasak dan sentiasa bersiap sedia terhadap sebarang kemungkinan yang akan berlaku maka
ianya menuntut kepada kekuatan emosi yang kuat bagi memastikan keputusan yang dibuat adalah tepat dan bijak (Kadir et al., 2016).
Malah kerjaya yang melibatkan aspek keselamatan dan pertahanan negara merupakan tugas yang sangat mencabar dan memerlukan
ketahanan emosi yang sangat tinggi (Baker & Ibrahim, 2017). Walaubagaimana pun, faktor keseimbangan tugas dan keluarga juga perlu
dititik beratkan bagi memastikan anggota tentera tidak tekanan dan seterusnya menganggu kesejahteraan dalam kehidupan mereka. Ini
kerana kerjaya yang melibatkan keselamatan dan pertahanan negara seperti ketenteraan, kepolisan dan seumpamanya merupakan kerjaya
yang mencabar dan memerlukan tahap ketahanan mental dan emosi yang tinggi dan konsisten (Baker & lbrahim, 2014; Bokti & Talib,
2010).

Keseimbangan kerja dan kehidupan pula membawa definisi kepada keupayaan individu untuk memenuhi komitmen mereka
terhadap tugas dan keluarga serta tanggungjawab dan aktiviti selain daripada pekerjaan (Parkes & Langford, 2008). Menurut Parkes dan
Langford (2008) lagi, keseimbangan kerja dan kehidupan juga melibatkan kesihatan dan kesejahteraan, mengurangkan tekanan dan
kepuasan yang lebih tinggi. Pekerja yang sentiasa terlibat dalam tugas akan berhadapan dengan risiko konflik kerja-keluarga serta tidak
dapat meluangkan masa dengan keluarga setiap masa (Halbesleben et al., 2009). Kajian berkaitan hubungkait antara kecerdasan emosi
dengan keseimbangan kerja dan kehidupan merupakan isu yang penting untuk diketengahkan memandangkan elemen emosi kurang
diambil perhatian sebelum ini dalam kajian berkaitan tingkahlaku organisasi (Grandey, 2000).

Permasalahan

Statistik menunjukkan berlakunya peningkatan terhadap krisis salah laku dalam kalangan anggota ATM yang mengambarkan terdapat
masalah dalaman dan krisis tingkah laku negatif dalam kalangan anggota tentera (Bujai & Hashim, 2015; Saud, 2008). Berlakunya
peningkatan terhadap kes-kes jenayah seperti penderaan, rogol, rasuah dan bunuh telah dilaporkan di dada-dada akhbar negara yang
melibatkan anggota tentera (Berita Harian, 26 November 2018; Bernama, 23 Februari 2018; Kosmo, 2 Februari 2018; Sinar Harian, 24
Februari 2017; Sinar Harian, 30 Ogos 2017). Terdapat juga kajian yang pernah dijalankan oleh Wan Othman (2014) terhadap anggota
Tentera Darat Malaysia yang mendapati 65.97% responden mengakui kurang sejahtera dan 17.6% tidak sejahtera daripada segi
kesejahteraan psikologi. Dapatan kajian ini juga mendapati kecerdasan emosi mempunyai hubungkait yang positif dengan kesejahteraan
psikologi dalam kalangan anggota tentera (Wan Othman, 2014). Berdasarkan tinjauan kajian yang dilakukan oleh Star Blue Families
(2017) mendapati isu utama yang membimbangkan dalam kalangan anggota tentera pada masa kini adalah berkaitan kualiti kehidupan,
masa bersama keluarga, kestabilan dan kesannya terhadap ahli keluarga. Malah hampir 60% responden tidak mengesyorkan anak mereka
menyertai kerjaya ketenteraan di mana 50% anggota wanita menganggap tanggungjawab keluarga merupakan halangan utama kepada
kerjaya mereka (Star Blue Families, 2017). Situasi ini mengambarkan berlakunya ketidakseimbangan antara kerjaya dan keluarga dalam
kalangan anggota tentera. Anggota tentera yang menghadapi konflik kerja dan keluarga akan mudah terlibat dalam keganasan rumahtangga
sama ada dalam bentuk fizikal mahu pun emosi (Skomorovsky et al., 2015).

Manakala kajian yang telah dijalankan oleh Lembaga Penduduk dan Pembangunan Keluarga Negara (LPPKN) telah mendapati
18.7% responden memaklumkan mereka menghadapi masalah keseimbangan keluarga dan kerja berpunca daripada pelbagai faktor
antaranya kurang masa bersama keluarga (51.9%) dan masalah penjagaan anak (13%) (Mahmud et al., 2016). Laporan Kajian Index
Tenaga Kerja Global Kelly Worksforce Index 2015 pula mendapati 67% pekerja di Malaysia memilih kriteria keseimbangan kerjaya dan
kehidupan berbanding daripada faktor tawaran gaji yang tinggi dalam mencari sesuatu pekerjaan. Manakala laporan terbaru yang
dikeluarkan oleh Global Kelly Malaysia dalam Salary Guide Survey 2016/2017, mendapati pekerja Malaysia beranggapan faktor-faktor
yang memberi kesan positif terhadap Keseimbangan Kerja dan Kehidupan adalah faktor jadual kerja yang fleksibel (74%), program
kesihatan (50%), had tugas di luar waktu kerja (49%), rakan sekerja (37%), peruntukan cuti untuk melancong (33%) dan kemudahan cuti
berbayar (24%). Laporan ini disokong dengan kajian terkini yang dijalankan oleh expedia.com.my yang melaporkan rakyat Malaysia
berada di kedudukan kedua di Asia Pasifik dan ketiga di dalam dunia yang didapati paling kurang bercuti. Di mana hampir dua pertiga
rakyat Malaysia kurang bercuti adalah berpunca daripada faktor cuti dan ketidakupayaan untuk mengelak daripada tuntutan kerja selain
daripada faktor kekangan kewangan (Bernama, 1 Mac 2018).

Oleh yang demikian, sekiranya sesebuah organisasi gagal untuk menekankan faktor keseimbangan kerja dan kehidupan dalam
kalangan pekerja maka secara tidak langsung akan memberi kesan negatif dalam jangka masa yang panjang terhadap masalah disiplin,
ketidakpuasan kerja, komitmen kerja dan kecenderungan untuk berhenti atau berpindah (McDonald et al., 2005). Selain itu, kemampuan
untuk mengimbangi tuntutan kerja dan keperluan kehidupan merupakan satu cabaran yang besar bagi pekerja dan sekiranya mereka
mampu mengimbangi kedua-dua perkara tersebut maka ianya akan memberi kesan yang positif terhadap kerja dan kehidupan mereka
(Broers, 2005).

H2.0 TUJUAN KAJIAN

Kajian ini adalah bertujuan untuk meneroka secara konseptual dan mengemukakan bukti impirikal berkaitan kepentingan kesimbangan
kerja dan kehidupan khususnya dalam kalangan anggota tentera di samping meninjau hubungan antara kecerdasan emosi dengan
kesimbangan kerja dan kehidupan.

3.0 KAJIAN LITERATUR

Konsep dan Teori

Berlandaskan Teori Kecerdasan Sosial oleh Thorndike’s (1920), Gardner (1993) telah memperkenalkan Teori Kecerdasan Pelbagai
(Multiple Intelligence) yang membahagikan kecerdasan kepada dua iaitu intrapersonal dan interpersonal. Menurut Gardner (1993),

kecerdasan intrapersonal adalah keupayaan seseorang dalam mengurus diri sendiri termasuk perasaan diri manakala kecerdasan
interpersonal adalah keupayaan untuk mengurus orang lain termasuk perkara yang melibatkan perasaan. Gabungan keupayaan kecerdasan
intrapersonal dan interpersonal ini menjadikannya sangat relevan dalam memberi kesan kepada keseimbangan kerja dan kehidupan
(Weinzimmer et al., 2017). Menurut Salovey dan Mayer (1990), emosi dilihat sebagai satu tindak balas yang disusun yang melangkaui
sempadan sistem psikologi, kognitif, motivasi dan pengalaman di mana ianya adalah tindak balas dalaman dan luaran terhadap sesuatu
keadaan atau situasi. Situasi ini akan menghasilkan tindak balas positif atau negatif yang akan mempengaruhi perasaan hati, cara bertindak,
berfikir dan seterusnya tingkah laku pekerja dalam organisasi (Weinzimmer et al., 2017). Wong dan Law (2002) telah membangunkan
model pengukuran kecerdasan emosi yang ringkas dan psikometrik yang dapat digunakan dalam bidang pengurusan dan kepimpinan.
Menurut Wong dan Law (2002), kecerdasan emosi didapati memberi kesan terhadap prestasi dan kepuasan kerja, komitmen organisasi dan
pussingganti pekerja. (Wong & Law, 2002) juga telah membahagikan kecerdasan emosi kepada empat komponen iaitu :

a) Menilai emosi diri
Menilai emosi diri adalah berkaitan dengan keupayaan individu untuk memahami emosi diri secara mendalam dan
meluahkan emosi tersebut secara semula jadi. Individu yang memiliki kemampuan ini dapat mengesan dan mengetahui
emosi diri dengan lebih baik berbanding dengan orang lain.

b) Mengenal emosi orang lain
Mengenal emosi orang lain pula adalah keupayaan individu dalam melihat dan memahami emosi orang lain yang berada di
sekelilingnya. Individu yang memiliki keupayaan yang tinggi dalam dimensi ini akan menjadi lebih sensitif terhadap
perasaan dan emosi orang lain di mana ia berkebolehan membaca fikiran orang lain.

¢) Menggunakan emosi
Menggunakan emosi adalah berkaitan dengan kemampuan individu dalam menggunakan emosi diri dengan mengarahkan
diri mereka melakukan aktiviti yang membina dan meningkatkan prestasi diri.

d) Mengawal emosi
Kemahiran Mengawal emosi pula merujuk kepada keupayaan individu mengawal emosi diri di mana mereka dapat pulih
dengan cepat apabila berhadapan dengan tekanan psikologi.

Individu yang memiliki tahap kecerdasan emosi yang tinggi dapat mengimbangi antara tugas di tempat kerja dan juga di rumah
seterusnya memainkan peranan yang seimbang dalam mendominasi dan menyelesaikan masalah kerja dan keluarga (Carmeli, 2003;
Lenaghan, 2007). Manakala Mayer et al. (2008), mendapati kecerdasan emosi dapat mempengaruhi hubungan sosial yang lebih baik di
antara pengaruh kerja dan keluarga. Selain daripada Teori Kecerdasan Sosial, Weinzimmer et al., (2017) juga telah membuktikan bahawa
Teori Spillover juga dapat dikaitkan dengan alasan yang spesifik berkaitan individu yang memiliki kecerdasan emosi yang tinggi
seharusnya memiliki kesimbangan antara kerja dan keluarga. Malah menurut Wilensky (1960), Teori Spillover menjelaskan terdapat
perkaitan yang jelas antara domain di tempat kerja dalam mempengaruhi domain kehidupan di rumah misalnya tahap kepuasan atau
ketidakpuasan yang dialami seseorang pekerja semasa di tempat kerja secara langsung akan mempengaruhi kehidupan mereka di rumah.
Pendapat ini disokong dengan bukti kajian yang pernah dijalankan oleh Near et al., (1980) yang mendapati pengalaman di tempat kerja
akan mempengaruhi sikap dan tingkahlaku pekerja di luar tempat kerja manakala pengalaman di rumah pula turut akan mempengaruhi
sikap dan peranan mereka di tempat kerja. Weinzimmer et al., (2017) telah mencadangkan individu yang mengalami perubahan emosi dan
perasaan yang positif di tempat kerja mahu pun di rumah akan memberi kesan kepada kualiti kerja dan kehidupan yang lebih baik. Oleh
yang demikian, sekiranya seseorang pekerja yang memiliki kecerdasan emosi yang tinggi akan memenuhi jangkaan terhadap domain
kepada pekerjaan dan keluarga dan membolehkan mereka mencapai Keseimbangan Kerja dan Kehidupan yang lebih baik. Goleman (1995)
pula telah mencetuskan teori untuk menerangkan faktor-faktor yang mempengaruhi emosi seseorang. Teori tersebut dikenali sebagai Teori
Kecerdasan Emosi. Teori ini menerangkan faktor kegagalan dan kejayaan seseorang dalam kehidupan peribadi dan kerjaya masing-masing
serta hubungkaitnya dengan kecerdasan emosi yang dimiliki oleh seseorang pekerja (Goleman, 1995). Beliau menyatakan kecerdasan
intelektual atau 1Q hanya menyumbangkan sebanyak 20% dalam menentukan kejayaan hidup seseorang. Manakala 80% kejayaan adalah
ditentukan oleh faktor kecerdasan emosi (Goleman, 1995).

Kesimbangan kerja dan kehidupan bermaksud sejauh mana seseorang individu terlibat dan berpuas hati dengan peranan kerja
dan keluarga (Clark, 2000). Clark (2000) juga telah memperkenalkan Teori Sempadan Kerja-Keluarga (Work-Family Border Theory) di
mana manusia setiap hari melintasi sempadan antara kerja dan keluarga. Teori ini membincangkan berkaitan pertimbangan interaksi antara
lingkungan kerja dan keluarga dalam mengatur kesimbangan di antara kedua-duanya. Konsep utama yang ditekankan dalam teori ini
adalah berkaitan domain kerja dan rumah, sempadan antara kerja dan keluarga, Border Crossers dan Border Keepers. Domain keluarga
adalah lebih mudah menyerap tekanan berbanding dengan domain kerja kerana individu yang berada dalam domain keluarga akan
membenarkan domain kerja menggangu keluarga (Aryee et al., 1999). Domain kerja dan domain rumah merupakan dua domain yang
berbeza dan boleh digabungkan atau diasingkan (Clark, 2000). Border Crossers digambarkan sebagai penyertaan dalam kedua-dua domain
atau konflik yang ditentukan melalui tahap keterlibatan dalam domain tersebut (Abdurrahman et al., 2010). Manakala Border Keepers
merujuk kepada pekerja yang bertindak daripada satu domain ke domain yang lain secara berterusan setiap hari. Oleh itu, keupayaan
individu mengurus sempadan antara kerja dan keluarga adalah perkara yang penting dalam proses mengimbangi kedua-duanya (Saleh et
al., 2017).

Hubungkait Kecerdasan Emosi Terhadap Kesimbangan Kerja dan Kehidupan

Kecerdasan emosi serta keseimbangan kerja dan kehidupan merupakan dua konsep yang kian mendapat perhatian dalam persekitaran kerja
pada masa kini (Shylaja & Prasad, 2017). Ini kerana elemen psikologi merupakan perkara yang sangat penting untuk diambil perhatian
kerana tentera sering berhadapan dengan tugas-tugas yang mencabar dan memerlukan keperihatinan terhadap kebajikan dan keperluan
sosial mereka bagi mengimbangi kehidupan dan tugas (Bokti & Talib, 2010).

Kebanyakan organisasi di pelbagai sektor mempercayai bahawa kecerdasan emosi memainkan peranan yang penting terhadap
kualiti kerja dan kehidupan seseorang pekerja (Demir, 2011; Sakalle et al., 2017). Menurut Forushani et al., (2011), individu yang
memiliki tahap kecerdasan emosi yang tinggi mampu menghadapi cabaran persekitaran berbanding dengan mereka yang memiliki tahap
kecerdasan emosi yang rendah. Kajian empirikal juga telah membuktikan bahawa kecerdasan emosi dapat memberi kesan positif terhadap
kesejahteraan hidup (Aradilla et al., 2010; Augusto-Landa et al., 2011; Brunetto et al., 2012; Higgs & Dulewicz, 2013; Por et al., 2011)
serta mengurangkan tekanan kerja, masalah dan ketegangan emosi (Chin et al., 2012; Forushani & Besharat, 2011; Jang & George, 2011,
Jude, 2011; Noorbakhsh et al., 2010; Por et al., 2011).

Terdapat beberapa kajian lepas telah mendapati terdapat hubungan signifikan yang positif antara kecerdasan emosi dengan
kesimbangan kerja dan kehidupan (Applewhite, 2017; Gupta, 2016; Koubova & Buchko, 2013; Kumarasamy et al., 2015; 2016; Sharma,
2014, Shylaja, & Prasad, 2017). Ini membukti bahawa kecerdasan emosi dapat mempengaruhi persekitaran kerja dan kehidupan seseorang
individu. Semakin tinggi tahap kecerdasan emosi maka semakin tinggi kesimbangan pekerja dalam mengawal faktor kehidupan dan tugas
mereka.

4.0 KESIMPULAN

Kesimbangan antara kerja dan kehidupan telah lama menjadi perbincangan dan tumpuan para ahli akademik dalam bidang pengurusan
organisasi (Guest, 2002). Penambahbaikan kualiti hidup dalam kalangan anggota tentera adalah salah satu pelan tindakan dalam sistem
pengurusan strategik ATM (Johari, 2013). Kekuatan organisasi TDM lebih menjurus kepada faktor material yang dimiliki, namun faktor
keupayaan sumber manusia daripada sudut individu masih kurang diambil perhatian (Johari, 2013). Oleh itu, faktor keperluan dan
kesimbangan kerja dan tugas perlu diberi keutamaan bagi mengelakkan faktor ini daripada mengundang kesan yang negatif terhadap
keupayaan sumber manusia ketenteraan (Bokti & Talib, 2010). Faktor keseimbangan kerja dan kehidupan merupakan perkara yang
signifikan dalam sesebuah organisasi di mana ianya dapat memberi kesan kepada tahap prestasi kerja dan keharmonian kehidupan
(Dundas, 2008).

Kajian lepas juga telah membuktikan bahawa keseimbangan kerja dan kehidupan memainkan peranan yang penting dan memberi
kesan positif kepada kepuasan kerja, komitmen terhadap organisasi, mengurangkan tekanan kerja dan konflik, meningkatkan hubungan
interpersonal, meningkatkan kestabilan, keharmonian dan kepercayaan (Carmeli, 2003; Demir, 2011; Singh et al., 2017). Selain itu,
keseimbangan kerja dan kehidupan juga didapati mempunyai kesan negatif terhadap kepada niat untuk berhenti kerja (Demir, 2011).
Semakin rendah tahap konflik antara kerja dan keluarga maka semakin meningkat tingkahlaku positif dan proaktif dalam kalangan pekerja
(Singh et al., 2017).

Selain itu, individu yang mempunyai tahap kecerdasan emosi yang tinggi pula adalah mereka yang mampu mengawal dan
mengurangkan tahap tekanan dalam diri, memiliki kesejahteraan diri, kebolehan mengurus konflik dan isu-isu organisasi, tahap kesihatan
yang baik, menghasilkan tahap prestasi kerja yang cemerlang dan produktif seterusnya dapat mengawal emosi diri dengan mengenalpasti
perasaan tekanan dan kekecewaan diri (Aradilla et al., 2010; Augusto-Landa et al., 2011; Brunetto et al., 2012; Chin et al., 2012; Forushani
dan Besharat, 2011; Higgs dan Dulewicz, 2013; Jang dan George, 2011; Jude, 2011; Por et al., 2011; Uzma dan Tajammal, 2013). Pekerja
yang memiliki kecerdasan emosi yang tinggi dapat mengatasi akibat yang mungkin akan berlaku apabila berhadapan dengan tekanan dan
sebaliknya mereka yang memiliki kecerdasan yang rendah tidak akan dapat mengatasi kesan daripada tekanan yang dihadapi (Shylaja, &
Prasad, 2017). Berdasarkan kajian empirikal yang telah dihuraikan didapati terdapat kepentingan untuk diketengahkan berkaitan peranan
kecerdasan emosi terhadap keseimbangan kerja dan kehidupan dalam kalangan pekerja secara amnya dan anggota tentera secara khususnya
seterusnya menghasilkan sumber manusia yang memiliki kesejahteraan dan kesimbangan antara pekerjaan dan kehidupan.

